
КАБАРДИНО-БАЛКАРСКОЙ РЕСПУБЛИКИ

КЪАБАРТЫ-МАЛКЪАР РЕСПУБЛИКАНЫ 
ПАРЛАМЕНТИНИ ЭМ ПРАВИТЕЛЬСТВОСУНУ ГАЗЕТИ ВРЕМЯ

ЗА МАН
Кенгеш

1. «Къабарты-Малкъар Ре-
спубликаны тийресинде бий-
ик хазырлылыкъны эм жан-
гы коронавирус жукъгъан ау-
руу (2019-nCoV) жайылмазча 
этиуде къошакъ амалланы 
кийириуню юсюнден» Къа-
барты-Малкъар Республика-
ны Башчысыны 2020 жылда 
18 мартда чыгъарылгъан 
19-УГ Указына быллай тюзе-
тиуле кийирирге: 

а) 2.6 пунктну «а» подпун-
ктунда:

«абадан жыл санда граж-
данланы» деген сёзлени «иш 
жумушланы неда граждан-
праволу келишимге кёре 
ишни тамамламагъан аба-
дан жыл санда гражданла-
ны» деген сёзлеге алышын-
дырыргъа;

«Бу чеклениуле» деген 
сёзледен сора «иш жумуш-
ланы тамамлагъан инсанла 
бла байламлы» деген сёзле 
бла толтурургъа;

«2021 жылда 21 мартха 
дери» деген сёзледен сора 
«, 2021 жылда 22 мартдан 
2021 жылда 31 мартха дери» 
деген сёзле бла толтурургъа;

«ишни изленнгенича жал-

чыр ючюн ишчи жерлеринде 
болуулары эм бек изленнген 
организацияланы эм власть 
органланы таматаларына 
эм ишчилерине, саулукъ 
сакълауну ишчилерине, ан-
дан сора да» деген сёзлени 
кетерирге;

б) 2.8 пунктну бешинчи эм 
алтынчы абзацларыны кюч-
лерин тас этгеннге санаргъа;

в) 5-чи пунктну сегизинчи 
абзацын быллай редакция-
да кёргюзтюрге: «жыл сан-
лары 65-ден атлагъан эм 
самоизоляция низамны из-
леген аурууланы тизмесине 
(приложение№2) кирген ау-
руулары болгъан  ишчилени 
энчи низам бла дистанцион 
ишге кёчюрюрге, Россей 
Федерацияны урунуу за-
конодательствосуна тийиш-
лиликде.».

2. Бу Указ 2021 жылда 1 
апрельден башлап кючюне 
киреди, 1-чи пунктну «а» 
подпунктуну тёртюнчю аб-
зацыны положениясындан 
къалгъаны, ол бу Указ офи-
циал халда басмаланнган 
кюнден сора экинчи кюнде 
кючюне киреди.

Къабарты-Малкъарны Башчысы 
Казбек Коков Россей Федерация-
ны эл мюлк министрини биринчи 
орунбасары Джамбулат Хатуов 
бла Москвада тюбешгенди. Ала 
республиканы агропромышлен-
ный комплексини айныу соруу-
ларын сюзгендиле. Сёз миллет 
проектлени, эл мюлк бёлюмде 
федерал эм къырал программа-
ланы кийириуню, регионну урлукъ 
себиу кампаниягъа хазырлыгъы-
ны юсюнден баргъанды.

КъМР-ни Правительствосуну эм 
РФ-ни Эл мюлк министерство-
суну араларында республикагъа 
федерал бюджетден битеулю 
ёлчеми 2,2 миллиард сом бол-
гъан субсидияла берилирча 10 
келишимге къол салыннганды. 
Бюджет ырысхы эл мюлк про-
изводствону эм эл тийрелени 
айнытыугъа жиберилликди.

«Эл тийрелени комплекс халда 
айнытыу» федерал програм-
магъа кёре быйылгъа Пролетар-
ское элде мектепни мекямыны 
тынгылы ремонту, орам жарыкъ-
лыкъ берген ызланы жангыр-
тыу эм суу жыйылгъан жангы 
скважинаны къурулушу, Солдат-
ская станицада  суу жыйылгъан 
скважинаны ишлеу эм 140 жери 
болгъан школгъа дери билим 

берген учрежденияны къурулушу 
планнга салыннганды. Къашха-
тауну тийресин комплекс халлы 
айнытыугъа кёре орта школну 
окъутуу корпусуна эм район ма-
даният юйню мекямына тынгылы 
ремонт этилликди.

«Халкъла аралы кооперация эм 
экспорт» миллет проектге кирген 
«Агропромышленный комплек-
сни продукциясыны экспорту» 
регион проектни чеклеринде эл 
мюлкде хайырланнган жерлени 
мелиорациясына 2021 жылда 
355,9 миллион сом белгиленеди. 
Миллет проектни чеклеринде 4,7 
минг гектар сугъарылгъан жер 

хайырланыугъа берилликди, ол 
былтыргъы кенгликден 520 гек-
таргъа асламды.

Республикада тири халда бар-
дырылгъан жаз башы ишлеге 
хазырланыуну чеклеринде ал-
гъыннгы белгиленнген кёрюм-
дюлеге кёре 2021 жылда урлукъ 
салынырыкъ кенглик 281,8 минг 
гектар боллукъду, ол 2020 жыл-
ны кёрюмдюлерине жетеди. 
Кюзлюк битимлени семиртгичле 
бла игилендириу бардырылады, 
ол жумуш 7,5 минг гектарда 
тындырылгъанды, минерал се-
миртгичлени келтириу иш да 
къуралыпды.

ТЮБЕШИУ

Къаралгъан сорууланы арасында – республиканы 
агропромышленный комплексин айнытыу

«Къабарты-Малкъар Республиканы тий-
ресинде бийик хазырлылыкъны эм жангы 
коронавирус жукъгъан ауруу (2019-nCoV) 
жайылмазча этиуде къошакъ амалланы 

кийириуню юсюнден» Къабарты-Малкъар 
Республиканы Башчысыны 2020 жылда 18 
мартда чыгъарылгъан 19-УГ Указына тюзе-

тиуле кийириуню юсюнден
Къабарты-Малкъар 

Республиканы Башчысыны
У К А З Ы

Къабарты-Малкъар 
Республиканы Башчысы                             К. КОКОВ
Нальчик шахар, 2021 жыл 19 март, №27-УГ

Къабарты-Ма лкъар 
Республиканы Башчысы 
Казбек Коков  виде-
оконференция халда 
Коронавирус жукъгъан 
аурууну болдурмазча 
этиу амалланы барды-
рыу эм аны жайылыу-
уна контроль оператив 
штабны кезиулю жый-
ылыуун къурагъанды. 
Регионда шёндюгю са-
нитар-эпидемиология 
болумну эм медицина 
учрежденияланы ишле-
рини юсюнден КъМР-
де Роспотребнадзорну 
таматасы Жирослан 
Пагов эм КъМР-ни сау-
лукъ сакълау министри-
ни орунбасары Татьяна 
Аникушина сёлешген-
диле.

2021 жылда 19 мартда 
болумгъа кёре респу-
бликаны лаборатория-
ларында коронавирусха 
462 минг  тест барды-
рылгъанды, COVID-19 
жукъгъан  22186  бо -
лум ачыкъланнганды 
(суткагъа+55).  Аякъ-
л а н н г а н л а н ы  с а н ы 
20903 болгъанды (сут-
кагъа+56), ауушханла 

– 397 (суткагъа+2). Го-
спитальлада медицина 
болушлукъну 278 саусуз 
аладыла, аладан 149-су 
65 жыллары толгъанла 
эм андан абаданлады-
ла.  Реанимациялада 
33 инсан турады. Юч 
госпитальда битеу да 
бирге 453 жатар жер 
къуралыпды. Татьяна 
Аникушина билдиргенн-
ге кёре, коронавирус 
жукъгъан саусузлагъа 
берилирге тийишли дар-
манла жаны бла чурум-
ла чыкъмайдыла. 

Кенгешде белгиленн-
геннге  кёре ,  саулай 
алып айтханда, реги-
онда эпидемиология 
болум бюгюнлюкге осал 
тюйюлдю, ауругъанла-
ны, больницалагъа жат-
ханланы саны азаяды. 
Къабарты-Малкъарда 
бу жаны бла хал игиле-
не барса, чеклениуле-
ни мындан арысында 
жумушагъыракъ этиуге 
къараллыгъын да бил-
диргенди Казбек Коков.

КъМР-ни урунуу эм 
социал къоруулау ми-
нистри Асанланы Алим-

ни предложениясы бла 
Оператив штаб «Раду-
га» республикалы сабий 
социал-реабилитация 
араны, ведомстволу ин-
тернатланы ишлерин 
штат низамда жангыдан 
башлауну дурус кёр-
генди. Андан сора да, 
жайгъы саулукъ кючлеу 
кампаниягъа хазырла-
ныуну башлау соруу да 
сюзюлгенди.

КъМР-ни Башчысы 
уруннган 65 жылдан 
тамата инсанлагъа эм 
ёпке,  жюрек-тамыр, 
эндокрин системала-
рыны ауруулары бол-
гъанлагъа самоизоля-
ция низамны андан ары 
бардырылыууну указына 
къол салгъанды. Аны 
бла бирге бу къауумдан 
ишчилени 1 апрельден 
дистанцион халда уру-
нурча низамда болуу-
ларыны соруууна энчи 
къаралырча эсгерти-
линеди.  Иш бериучю-
ле дистанцион халгъа 
кёчюрюлюрге тийишли 
болмагъанланы тизме-
син жарашдыргъан по-
ложение да кетериледи 

– бу бёлюмде байлам-
лыкъла урунуу закона-
дательствогъа кёре тол-
туруладыла.

65 жылдан атлагъан 
башха къауум инсан-
лагъа,  ёпке,  жюрек-
тамыр, эндокрин си-
стема лары ауругъан 
гражданлагъа самоизо-
ляция низам сакълана-
ды (ачыкъ хауада айла-
ныргъа болады, аслам-
ла жыйылгъан жерлеге 
бармагъанлай). Опера-
тив штаб чеклениу ни-
замны сакълау борчла 
COVID-19 жукъгъан ау-
руудан толу курс дарман 
салдыргъанлагъа  жай-
ылмагъанларын бил-
диреди (вакцинацияны 
башланнганындан 42 
кюн озгъандан сора), 
д а г ъ ы д а  C O V I D - 19 
ж у к ъ г ъ а н  а у р у уд а н 
аякъланнганланы Фе-
дерал регистрине къо-
шулгъанлагъа да (сау 
болгъан кюнлеринден 
башлап 6 айны ичинде).

КъМР-ни Башчысыны 
бла Правительствосуну 

пресс-службасы.

ОПЕРАТИВ ШТАБ

Ауругъанланы саны азая барады

Къабарты-Малкъарны 
Башчысы Казбек Коков 
Москвада ишчи тюбеши-
улени эсеплерине кёре 
къурулуш эм жашау журт-
коммунал мюлкню соруу-
лары жаны бла кенгеш бар-
дыргъанды. Анга КъМР-ни 
Правительствосуну Пред-
седатели Мусукланы Алий, 
аны биринчи орунбасары 
Муаед Кунижев, къурулуш 
эм ЖКХ министр Алим 
Бербеков, Нальчик шахар 
округну жер-жерли адми-
нистрациясыны таматасы 
Таймураз Ахохов къатыш-
хандыла.

Жыйылыуда кёп фатар-
лы юйлени эм энчи жашау 
журтланы къурулушларын 
кёллендирирча онгланы 
хайырланып тийрелени 
комплекс халлы застрой-
ка этиу амалланы сору-
уларына къаралгъанды. 
Къурулушха эм ЖКХ-гъа 
энчи инвестицияланы кели-

улерини тийишли сынамын 
сюзерча, республиканы 
оноучусу жыйылгъанлагъа 
жетишимли практикаланы 
эм предложенияланы туура 
этгенди. 

Магъаналыладан бири 
къурулушда проектирова-
ние эм экспертиза, бу бё-
люмде кадрланы усталыкъ-
ларын ёсдюрюу темала 
болгъандыла. Коммунал 
комплексни организация-
лары инвестиция програм-
маланы къалай толтургъан-
ларына да эс бурулгъанды.

Казбек Коков жашау журт-
ланы планирование соруула-
ры жамауатны излемлерин 
эм тийрелени энчиликлерин 
эсге алып тийишли оноула 
чыгъарыуну излегенлерин 
чертгенди. Ахырында реги-
онну оноучусу республиканы 
Правительствосуна огъа-
рыда белгиленнген соруула 
жаны бла бир ненча буйрукъ 
бергенди. 

Магъаналы къайгъырыу – 
къурулушда проектле хазырлау 

эмда эскпертиза этиуню кадрлары

Билдириу

КъМР-ни Парламентини кезиулю пленар 
жыйылыуунда кадр соруулагъа къаралгъан-
ды,  КъМР-ни Къызыл китабына тюзетиуле 
кийирилгендиле эмда Адамны эркинликле-
ри жаны бла уполномоченныйни былтыр 
ишини эсеплери да чыгъарылгъандыла. 
Кенгешни спикер Татьяна Егорова бардыр-
гъанды.

Федерал законлагъа 
келишдирилгендиле

Биринчиден, депутатла Касбулат Бабу-
гоевни Элбрус сюд районну 2-чи номерли 
участкасыны жарашдырыучу судьясына 
тийишли кёргендиле. Нальчик сюд районну  
15-чи номерли участкасыны жарашдырыучу 
судьясына уа эки кандидатурадан Марина 
Безрокова сайланнганды. 

«КъМР-ни Къызыл китабыны юсюнден» 
законну 3-чю статьясына тюзетиуле бирин-
чи эм экинчи окъулууда къабыл кёрюлген-
диле. Аны бла бирге «Жаныуар дунияны 
объектлерин сакълауну эм хайырланыуну 
юсюнден» республикалы законнга тюрле-
ниуле да кийирилгендиле. 

Аграр соруула, табийгъатны хайырла-
ныу, экология эм тёгерекдеги къудуретни 
сакълау жаны бла комитетни башчысыны 
орунбасары Сафарби Шхагапсоев ангы-
латханыча, республикалы закон федерал 
праволу база бла келишдирилгенди. 

Алай бла республикалы закондан 
федерал жууаплылыкъда болгъан жу-
мушла кетерилгендиле. «Республика-
лы законну 3-чю статьясында Къызыл 
китапха кийирилген неда кийирилирге 
тийишли  жаныуарланы бла битимлени 
къырал  тинтиуню низамы белгиленип 
эди. Аны бла бирге «Жаныуар дунияны 
объектлерин сакълауну эм хайырланыуну 
юсюнден» республикалы законну 11-чи 
статья кючюн тас этгеннге саналады – 
жаныуар дунияны объектлери бла хайыр-
ланыугъа эркинликле федерал законда  
тохташдырыладыла»,-дегенди ол.

  Жашау журт сфераны айнытыуну  би-
рикдирилген институтуну жерлеринде иш-
леннген неда ишлене тургъан  экономика 
класслы жашау журтланы сатып алыргъа 
эркинликлери болгъан инсанланы тизмеле-
рин къурауну жаны бла республикалы закон 
кючюн тас этгенди. 

  Къурулуш, жашау журт-коммунал мюлк 
эм отлукъ-энергетика жаны бла комитетни 
башчысы Руслан Токов ангылатханыча, 
ол бу жаны бла полномочияла федерал 
жууаплылыкъда болгъанлары бла бай-
ламлыды. 

Контроль-аналитика жумушла 
тамамланнгандыла 

Парламентни жыйылыуунда Контроль-
эсеплеучю палата былтыр тамамлагъан 
ишлерини эсеплери чыгъарылгъандыла, 
быйылгъа муратла сюзюлгендиле. КСП-ни 
башчысы Дина Кясова белгили этгенича, 
палатаны къуллукъчулары былтыр ишле-
рин пандемия бла байламлы кийирилген 
чеклени эсге алып ишлегендиле. Ала ишчи 
борчларын дистанциялы халда бардыр-
гъандыла, контроль-аналитика жумушла 
программа комплекслени, информация 
системаланы болушлугъу бла тамамланн-
гандыла. 

- Болсада палатаны 2020 жылда ишини 
планы толтурулгъанды. Былтыр 83 объектде  
54 тинтиу жумушла бардыргъандыла, ол сан-
да 39 контроль эмда 15 эксперт-аналитика 
ишле,-дегенди Дина Кясова. 

Республикалы бюджетни 2,9 миллиард 
сому къалай къоратылгъаны сюзюлгенди. 
Аланы кезиуюнде бюджет законлагъа 2,7 
минг бузукълукъ ачыкъланнганды - 299,0 
миллион сом багъасы. Асламында ала 
бухгалтер учёт, къырал эм муниципал 
ырысхыгъа башчылыкъ этиу, къырал эм 
муниципал жумушланы тамамлау сфера-
лададыла.  

- Бюджетге 9,4 миллион сом къоранч этил-
гени тохташдырылгъанды. Дагъыда бюджет 
ахча, къырал эм муниципал ырысхы аяусуз  
хайырланнганлары бла байламлы шартла да 
ачыкъланнгандыла,-дегенди докладчы эмда 
бюджет ахчаны къайтарыу, кемчиликлени 
кетериу, аланы болдургъанланы жууапха 
тартыу жаны бла къаллай мадарла толту-
рулгъанларын билдиргенди. 

Быйылгъа планланы юслеринден айта, 
Дина Кясова  битеулю бюджетни толтур-
гъанда  законлукъну сакълау, ахча хайырлы 
эм  аяулу къоратылырын жалчытыу  баш 
борчла болгъанларын чертгенди. «Быйыл 
регион программала бла миллет проектле 
жашауда къалай бардырылгъанларына 
энчи эс буруллукъду. Биз кемчиликлени бла 
бузукълукъланы ачыкълау бла чекленмей, 
жетишмеген затланы алгъадан билип, 
аланы болдурмазгъа кюреширикбиз. Ре-
спубликалы праволу базаны игилендириу, 
къырал эм муниципал ырысхыны фай-
далы хайырланыу жаны бла мадарла да 
тамамланырыкъдыла»,-дегенди палатаны 
башчысы сёзюню ахырында. 

Докладны сюзе, Татьяна Егорова Кон-
троль-эсеплеучю палатаны юсюнден закон-
ну чеклеринде муниципалитетлеге контроль 

жумушланы толтурургъа эркинликле берил-
генлерин эсгертип, ала бла хайырланнганла 
болгъанларын бла къалгъанларын билирге 
сюйгенди. Дина Кясова айтханыча, палата 
жер-жерли власть органла бла бирге ишлер-
ге хазырды. Алай алыкъа аладан ол жаны 
бла предложенияла келмегенидиле.

Спикер республикалы бюджет жылдан-
жылгъа ёсгенине, алай палата тинтген ах-
чаны ёлчеми уа азайгъанына эс бургъанды.  
Дина Чамаловна Парламентден ол жаны бла 
предложенияла келселе, аланы тамамлар-
гъа хазыр болгъанларын чертгенди. 

Татьяна Егорова Парламентни бла пала-
таны араларында тийишли байламлыкъла 
къуралгъанларын белгилегенди. Ол   миллет 
проектлени чеклеринде регионлагъа  фи-
нансла кёп бёлюннгенлерин чертип, мындан 
ары да хайырлы ишлерге чакъыргъанды. 

Пандемия жамауатны 
бирикдиргенди 

Парламентарийле дагъыда 2020 жылда 
КъМР-де Адамны эркинликлери жаны бла 
уполномоченныйни ишини эсеплерин чыгъ-
аргъандыла. Омбудсмен Зумакъулланы 
Борис республиканы инсанларыны эркинли-
клерин бла праволарын   коронавирус ауруу 
жайылгъан, аны бла байламлы кийирилген 
чеклени кезиуюнде сакъларгъа тюшгенин 
чертгенди.  

- Пандемияны, кийирилген чеклени хата-
сындан инсанларыбызны социал болумла-
ры, къолайлыкълары осал болгъанды. Алай  
федерал эм регион власть органла къыйын 
жашау болумгъа тюшгенлеге къырал бо-
лушлукъ этгендиле. Битеу власть органла, 
граждан обществону институтлары, дин 
биригиуле да  заманны къыйынлыгъын ангы-
лап, бирге келишип ишлегендиле. Пандемия 
жамауатны бирикдиргенди, бир бирибизге 
жууаплылыкъны ангылатханды,-дегенди ол.

Борис Мустафаевич аурууну хатасын-
дан кёпле танышларын, жууукъларын тас 
этгенлерин, бу ачы къоранчла жюреклени 
кюйдюргенлерин да айтханды. Алай битеу  
къыйын болумлагъа да къарамай, респу-
бликада Казбек Коковну башчылыгъында 
коронавирусха къажау мадарла  толтурул-
гъандыла,  экономиканы, социал сфераны 
айнытыуда жетишимле болдурулгъандыла.  

2020 жылда къыйын жашау болумгъа 
тюшген инсанлагъа, саулукъларына кёре 
чекленнген онглары болгъанлагъа, кёп 
сабийли юйюрлеге социал жаны бла бо-
лушлукъ этилгенин, айлыкъ чырмаусуз за-
манында тёленнгенин чертгенди докладчы. 
Аны бла бирге урунуу рынокда болум осал-

гъа айланнганды.  Бюгюнлюкде  ишлерге 
жараулу инсанланы 16,7 проценти ишсиз 
къалгъандыла. Жууаплы органлагъа кел-
генледен а иш бла жаланда 4,8 проценти 
жалчытылыннганды. 

- Былтыр бизге инсанларыбыздан 245 
заявление келгенди, ол а ал жылладан иги 
да азды -  орта эсеп бла алгъын  900-1000 
тарыгъыугъа къараучу эдик.  Болсада 184 
тарыгъыу сюзюлгенди, къалгъанлары къы-
рал, муниципал власть органлагъа, жууаплы 
къуллукъчулагъа берилгендиле,-деп билдир-
генди омбудсмен.

Тарыгъыуланы асламы, алгъынча, урунуу 
законлагъа бузукълукъла, алгъан билимле-
рине кёре иш табылмагъанлары, жашау эр-
кинликле тамамланмагъанлары, следствие 
эм дознание органланы ишлеринде кемчи-
ликле,  сюд органла чыгъаргъан оноуланы 
терсликлери, тутмакълада тургъанланы 
эркинликлери сакъланмагъанлары бла 
байламлыдыла. 

Зумакъулланы Борис пандемияны кезиу-
юнде коронавирусдан дарманла хакъсыз бе-
рилмегенлерине бир тарыгъыу да келмеге-
нин билдиргенди. Ол аны ючюн медиклеге, 
надзор органлагъа ыразылыгъын айтханды. 
Былтыр а федерал законлагъа тюзетиуле 
кийирилип, субъектледе омбудсменлени 
полномочиялары кенгертилгендиле. Энди 
уполномоченный инсанны эркинликлери бу-
зулгъаныны юсюнден сюдге административ 
дау берирге, прокуратурагъа сюд чыгъар-
гъан оноуну тюзлюгюн тинтиуню юсюнден 
эсгертиу этерге да боллукъду. 

 Сёзюню ахырында Зумакъулланы Борис 
2021 жылда тамамларгъа белгиленнген 
жумушланы юслеринден айтханды, ол санда 
тамата тёлюню, сакъатланы эркинликлерин 
сакълаугъа, ёксюз, къарар адамлары бол-
магъанланы жашау журтла эмда аз тюбеген 
къыйын аурууладан къыйналгъан сабийлени 
дарманла бла жалчытыугъа баш магъана 
берилликди. 

Депутатла уполномоченныйни институ-
ту, Зумакъулланы Борис да бардыргъан 
магъаналы иш ючюн ыразылыкъларын 
айтхандыла. Татьяна Борисовна уа бизни 
омбудсменнге Россейде хурмет этилгенин, 
даражасы бийикде болгъанын чертип, анга 
ыспас этгенди.

Жыйылыуда былтыр КъМР-ни Ич ишле 
министерствосуну ишини эсеплери да чыгъ-
арылгъандыла. Ич ишле министр Василий 
Павловну докладыны юсюнден отчёт газет-
ни келир номеринде басмаланырыкъды. 

ТИКАЛАНЫ Фатима.

КъМР-де коронавирусну профилактикасы 
эм аны жайылыууна къажау регион Оператив 
штабдан белгили этгенлерича, пандемияны ал-
лындан бери республикада вирусдан 22186 адам 
ауругъанды. Тюнене ол 55 инсаннга жукъгъанды. 

Тийишли багъыудан сора  20,9  минг  адам сау 
болгъандыла (ол санда тюнене – 56 пациент).  
Бюгюнлюкде медицина болушлукъ  885 адам-
гъа бериледи.  Жарсыугъа, бу къыйын аурууну 
кётюралмай ауушханланы саны тёрт жюзге жете 
келеди -397 пациент. Тюнене вирусдан эки адам  
ёлгенди. 

Коронавирус КъМР-де жайылып башлагъандан  
бери 462,5 мингден аслам  тест бардырылгъанды 
(бир кюннге - 829 тинтиу).  Госпитальлада 278 
пациент бардыла, аланы арасында тест корона-
вирус ауруу жукъгъанын  ачыкъламагъанла да. 
Реанимация бёлюмде 33 саусуз турадыла. 

Жукъгъанланы саны азайгъаны бла байламлы 
бюгюнлюкде республикада жаланда 3 госпиталь 
ишлейди. Алада 453 саусузгъа жер барды.  

Шимал-Кавказ федерал округну субъектле-
ринде пандемияны аллындан бери 164 мингден 
аслам адамгъа жукъгъанды коронавирус, ол сан-
да тюнене – 271 инсаннга. Битеу да бирге округда  
ауруудан 152 минг адам сау болгъандыла. Алай 
жарсыулу шартла да бардыла – коронавирусну ау-
урлугъундан 3,4 мингден аслам адам ауушханды.  

ТОКЪЛАНЫ Фатима хазырлагъанды. 

Нальчик шахар округну жер-жерли 
администрациясыны былтыргъы ишини 
эсеплерин чыгъаргъандыла бу кюнледе 
мэрияда бардырылгъан жыйылыуда. 
Администрацияны башчысы Таймураз 
Ахохов докладында  муниципалитетде 
тамамланнган ишле  бла шагъырейлен-
диргенди. Биринчиден - жолла. Былтыр 
он орамгъа ремонт этилгенди. Ол битеу 
да 19 километрден артыкъ болады. Бый-
ыл а онтёрт орамда жангыртыу ишле 
бардырыллыкъдыла.

Маршрут улоу тохтап, пассажирлени 
миндирирча 36 павильон орнатылгъан-
ды. Идаров атлы орамда быйыл да 
тийишли мадар этилликди. Ленин атлы 
проспектни башында уллу, тынгылы, 
жангы школ ишлеп башлагъанды. Ары 
1224 сабий жюрюрге боллукъду.

Жамауат тийрелени тапландырыу 
жаны бла да аслам жумуш этилгенди 
дерге боллукъду. Ол санда кёп фатарлы 
юйлени аллында 25 арбаз жангыртыл-
гъанды, адмирал Головкогъа аталгъан 
эмда сагъынылгъан школну бирси жа-
нында бирер сквер ачылгъанды.

Школгъа дери билим бериуге да эс 
бурулмай къалмагъанды. Жети сабий 
садикни къатларында ясли къауумлагъа 
къошакъ мекямла ишленнгендиле. Аны 
хайырындан 340 жер къуралгъанды. 

Энтта да аллай бир сабий кечинирча юч 
садик ишлене турады.

Гитчеле ойнарча беш майданчыкъ 
къуралгъанды, талай орамда тротуарла 
жангыртылгъандыла, велосипедге ми-
нип учаргъа сюйгенлеге да жолчукъла 
жарашдырылгъандыла. Хасанияны 
Маданият юйюне, «Периодика» эмда 
Юйюр окъууну китапханаларына, Ю.Х. 
Темирканов атлы Сабий музыка школгъа 
ремонт этилгенди, ТЮЗ-ну мекямында 
уа иш энтта да барады.

Быйыл Ореховая роща скверни жан-
гыртыргъа умут этиледи, Атажукина 
бла Московская орамланы къатында уа 
жаяу жюрюгенлеге ариу тийре къура-

рыкъдыла. Терренкурну эмда Нальчик 
сууну жагъасын тап халгъа келтирирге 
кереклиси да унутулмагъанды, шёндю 
аланы проект документациялары экс-
пертизада сюзюудедиле.

Таймураз Ахохов айтханыча, льгота-
лагъа тийишли категориялагъа кирген 
гражданлагъа деп жангы жашау-журт 
районну къурулушу башланнганды. 
Дагъыда Лермонтова орамны Ленин 
эмда Шогенцуков атлы проспектлени 
арасында кесегин жаяу жюрюгенлеге 
таплыкъгъа жарашдырыргъа деген про-
ект жамауат сюзюуге чыгъарылгъанды.

УЛБАШЛАНЫ Мурат хазырлагъанды.

ПАРЛАМЕНТ

Повестканы баш темасы – бюджет ахча къалай къоратылгъаны эмда 
инсанларыбызны эркинликлерин сакълау жаны бла мадарла

ЭСЕПЛЕ

Ореховая роща скверни тапландырыргъа умут барды  

Алгъаракълада Бурятияны ара 
шахары Улан-Удэде эркин тутушуудан 
Россейни  Олимпиаданы аллында 
чемпионаты бардырылгъанды. Бу 
магъаналы айырыу стартда респу-
бликадан юч гёжеф майдаллагъа 
тийишли болгъандыла.

«Алтынны» Шауаланы Малик кел-
тиргенди. Ол, 79 килограммгъа дери 
ауурлукъ къауумда тутуша, финалда 
Дагъыстанны келечиси Ахмед Усма-
новдан кючлю болуп, биринчи жерни 
алгъанды. Анзор Уришев (92 кг.) фи-
налгъа дери жетгенди, алай тобугъуна 
чып тюшгени ючюн медикле аны ан-
дан ары эриширге къоймагъандыла. 
Алай бла ол «кюмюшню» алгъанды. 
Азамат Закуев а, гитче финалда 
Чеченден Зелимхан Минкаиловну 
хорлап, «доммакъ» бла къайтханды.

Ала бла республиканы Спорт 
министерствосунда тюбешиу бол-
гъанды. Гёжефлени жетишимлери 
бла алгъышлай, ведомствону баш-
чысы Ислам Хасанов бу майдалла 
уллу къыйын салып ишлеуню эсеби 
болгъанларын белгилегенди. Спорт-
чуланы юслеринден айта, ол Тимур 
Бижоевни да эсгергенди. Судьяла 
терс оноу чыгъарып, ол саугъаланн-
ганланы санына къошулалмагъанды. 

Эришиуден сора аны тюбешиуюне 
къайтарып къарагъанда, судьяла 
халат жибергенлерине женгдирген-
диле, алай, жорукълагъа тийишли-
ликде, оноу чыгъарылгъандан сора 
майдалла юлешинмейдиле. Алай 
бла аны да хорлагъаннга толу са-

найбыз, дегенди Ислам Маратович. 
Командабызны баш тренери Арсен 

Закуев да гёжефлени тутушханлары-
на ыразы болгъанын билдиргенди. 

- Россейни Олимпиаданы аллында 
чемпионатлары алагъа сынамлы, эм 
кючлю, эм умутландыргъан спортчула 

къатышханлары, аланы араларын-
да эришиулюк уллу болгъаны бла 
энчидиле. Мындан хорлам ючюн 
кюреш бютюн къаты, къызыу барады. 
Жарсыугъа, бу эришиулеге къарыулу 
гёжефлерибиз барысы да къатышал-
магъандыла- саулукъларына чып 
тюшгени ючюн 3-4 адамыбыз тутуш-
магъандыла. 

Чемпионатны аллында юйрениу-жа-
рау этиу жыйылыулагъа Минги таугъа, 
республикадан тышына баргъанбыз, 
жарауну кёп заманны къыстау ёт-
дюргенбиз. Алай бу эсепледе тохтап 
къалыргъа жарамайды, бир кесекден 
жангы Олимпиада цикл башланады 
да, эсибизни анга бурлукъбуз, - де-
генди ол.

Билял Махов, Анзор Уришев, 
Аниуар Гедуев дегенча айтхылыкъ 
гёжефле спортдан кетселе, аланы 
орунларына сюелирик жаш спортчу-
ланы тёлюсю келмез деген къоркъуу 
бар эди. Алай бу турнир жангы тёлю-
бюз жетишимли боллугъуна ышаныу 
бергенди. Жашла, таматаладан юлгю 
ала, ала жыйгъан уллу сынамны 
хайырлана, алгъа барырларына ий-
наныу уллуду, деп къошханды тренер. 
Министр да спортчуланы абадан къа-
уумларына гитчелеге эс бургъанлары, 

алагъа билеклик этгенлери ючюн 
ыразылыгъын билдиргенди. 

Пандемияны кезиуюнде да, залла 
жабылып болгъанлыкъгъа, спортчу-
ла жарауларын тохтатмагъандыла. 
Юйде, эшикде болса да, ала дайым 
юйреннгенлей тургъандыла. Корона-
вирус бирлеге онгла берип, башха-
лагъа чурум салмагъанды – онгла хар 
къайда да бирча эдиле. 

Биринчи жерни алгъан Шауаланы 
Малик чемпионатда алтын анга эм 
багъалы саугъаладан бири болгъанын 
айтханды. Ол энди октябрьде Россей-
ни эм Къабарты-Малкъарны атындан 
дунияны чемпионатында эриширикди. 
«Абадан къауумда къырал даражалы 
эришиуге ючюнчю кере къатышама. 
Биринчи тюбешиуюмде былтыргъы 
финалистни хорлагъанма. Кезиулю 
тюбешиулеге, аны къытхан эсем, баш-
халаны да онгларма деген акъыл бла 
чыкъгъанма», - дегенди ол. Маликге 
тыш къырал ючюн тутушургъа пред-
ложение да келгенди. Алай тренери 
айтханнга тынгылап, ол мында къал-
гъанды эм бу оноууна сокъуранмагъ-
анын да белгилегенди.

Битеукоманда эсепде республиканы 
келечилери ючюнчю жерни алгъанды-
ла, биринчиде – Дагъыстан, экинчиде 
уа Шимал Осетия-Алания барадыла. 
Адам саны бла къарагъанда эм анча 
субъектни арасында ючюнчю жер бек 
ахшыды. Ислам Хасанов чертгенича, 
спорт - ол кёп жылланы ичинде хар-
кюнлюк, уллу тёзюмлюлюк, къарыу 
излеген ишди. «Жетишимлени ары-
май-талмай, кесин аямай кюреш-
ген болдурады. Республикабызны 
байрагъын кётюртгенигиз ючюн сау 
болугъуз»,  - дегенди спортчулагъа 
Ислам Маратович.    

Министрни орунбасары, спортну 
халкъла аралы устасы Заур Хежев 
да спортчуланы эришгенлерине бийик 
багъа бичгенди. Алай бу чемпионат 
ала жангыз да къаршчы  гёжефле 
бла угъай, судьяланы жалгъан оно-
улары бла кюреширге тюшгенин 
кёргюзтгенди.  Мен алагъа хорламлы 
болурларын, келир Олимпиада се-
зонда бютюн бек къууандырырларын 
тежейме, дегенди. 

КУЛЬЧАЛАНЫ Зульфия.

Бу кюнледе КъМКъУ-ну 
«Точка кипения» арасында 
Башкирияны М. Акмулла атлы 
къырал педагогика универ-
ситет бла Х.М. Бербеков атлы 
Къабарты-Малкъар къырал 
университет академиялы бай-
ламлыкъла жюрютюу жаны 
бла келишимни тауусхан-
дыла. Документге вузланы 
ректорлары Салават Сагитов 
эм Юрий Альтудов къол сал-
гъандыла.

«Келишимни борчу билим 
бериуде эм илму тинтиуледе 
байламлыкъ жюрютюудю, 
эки жаныны да бир бирни 
ангылап ишлеудю», - деп 
белгиленеди къагъытда.  Аны 
бардырырча полилингваль-
ный, поликультура билим 
бериуню сингдириу ызда ил-
му-тинтиу ишде, юйрене тур-
гъан преподавательлени эм 
тинтиучюлени академиялы 
алышындырыуда, бирлешген 
билим бериу программаланы 
бардырыуда, бирикген жый-
ылыуланы ётдюрюуде эм кёп 
башха затлада байламлыкъла 
изленирикдиле. 

Келишимге къол сала, вуз-
ланы таматалары кёп заман-
ны ичинде ишлеп турлукъ 
жетишимли байламлыкъла 
къураллыкъларына ышанн-
ганларын билдиргендиле.  Ол 
жаны бла жумуш а апрельде 
регионда социал-педагогика 
тинтиуден башланырыкъды. 

Къол салгъандан сора Баш-
къортостандан делегациягъа 
деп университетде экскурсия 
къуралгъанды. Салават Са-

гитов, тин айныу жаны бла 
илму-тинтиу араны башчысы 
Радик Юлбаев, ингилиз тилни 
кафедрасыны заведующийи 
Раиса Иксанова эм тыш къы-
раллы тиллени бла экинчи 
тыш къыраллы тилни  пре-
подаваниясыны методикасы 
кафедраны доценти Зарима 
Киреева «Точка кипенияны» 
иш сынамына эм майданына 
къарагъандыла, вузну ситуа-
ционный арасында, стомато-
логия эм жаякъ-бет хирургия 
институтда, спорт объектледе  
болгъандыла. 

Аны аллында кюн, 16 март-
да, Башкирияны М. Акмулла 
атлы къъырал педагогика 
университетни делегациясы 
КъМР-ни Жарыкъландырыу, 
илму эм жаш тёлюню ишлери 
жаны бла министерствону 
оноучулары бла тюбешгенди. 
Ведомствону таматасы Анзор 
Езаов, къонакълагъа жылы 
тюбеп, Россей Федерация-
ны регионларында миллет 
тиллени эм культураланы 
айнытыу жаны бла тинтиу 
проектни бардырылыууну 
магъаналылыгъын эм бю-
гюннгю кюнде аны изленнге-
нин белгилегенди. Андан сора 
да, ол республиканы педагог 
бирлешмесини Башкъор-
тостанны университети бла 
Россей Федерацияны  респу-
бликаларында полилингваль-
ный билим бериуню айнытыу 
жаны бла байламлыкъла 
жюрютюрге хазырлыгъын 
билдиргенди. 
ЖАНГУРАЗЛАНЫ Нажабат.

27 мартда Росгвардия 
къуралгъанлы беш жыл 
толлукъду. Датаны аллында 
уа ведомствону КъМР-де 
Управлениясыны башчы-
сы Сергей Васильев эмда 
бёлюмлени таматалары 
журналистле бла тюбешип, 
аланы сорууларына жууапла 
бергендиле. Озгъан кезиуню 
ичинде тамамланнган жу-
мушланы юслеринден айта, 
учрежденияны оноучусу Ро-
сгвардиягъа уллу жолну ётер-
ге тюшгенин белгилегенди. 

- Къысха заманны ичинде 
праволу базаны къураргъа,  
аскерлени битеу керекле бла 
жалчытыргъа тюшгенди, ол 
санда сауутла, техника бла 
да. Болсада бюгюнлюкде  биз 
законлукъну сакълау жаны 
бла борчланы толтурургъа 
хазырбыз,-дегенди ол.

Тюбешиуде сёз Росгварди-
яны биринчи жыллыгъына  
хазырланыуну юсюнден да 
баргъанды. Сергей Васильев 
айтханыча, къууанчлы жый-
ылыу махкемени мекямын-
да бардырыллыкъды, анга 

республиканы оноучулары 
къатышырыкълары белги-
ленеди. Биринчиден, право 
низамны сакълау жаны бла 
борчларын толтургъан кези-
уде ёлтюрюлген аскерчилеге 
эсгертме салынырыкъды. 

Бюгюнлюкде управлени-
яны мекямыны арбазын-
да аны орнатыу жумушла 
бардырыладыла. Дагъыда 
ол кюн аскерчи борчларын 
бийик даражада толтургъан-
ла саугъаланырыкъдыла, 
къууанчлы концерт да кёр-
гюзтюллюкдю.

Жыйылыуда учреждение  
тамамлагъан жумушланы 
юслеринден да соргъан-
дыла журналистле. Лицен-
зия-эркинлик бериу араны 
башчысыны орунбасары 
Ольга Исаева «Сауутланы 
юсюнден» федерал законну 
энчиликлерини,  «Сауут» 
операция жашауда къалай 
бардырылгъаныны юсле-
ринден айтханды.    

Брифингге Росгвардияны 
ведомстводан тышында 
къалауурларыны бёлюмю-

ню башчысы Юрий Мер-
кулов да къатышханды. Ол 
белгили этгенича, орта эсеп 
бла ыйыкъгъа аскерчиле 
сакълагъан объектлеге 225 
кере чакъырыладыла. 

Ведомстводан тышында 
къалауурла борчлу халда 
сакълагъан 16 объект барды 
республикада, асламында 
ала ГЭС-ле, къырал магъа-
налы башха объектледиле. 
Аладан сора да, къалауур-
ланы жумушлары бла сюд 
органла, бюджет организа-
цияла да хайырланадыла. 
Багъалы жюклени ашырыу 
иш да толтурулады. 

Ала бла бирге энчи ие-
лилени фатарларында, 
юйлеринде сигнализаци-
яла салдырып, ырысхыла-
рын сакълатыргъа онглары 
барды. Юрий Меркулов 
билдиргенича, 2016 жылдан 
бери аскерчиле сакълагъан 
бир энчи иели мекямда 
тонау, урлау болмагъанды. 
Орта эсеп бла уа бу бёлюм  
жылгъа республикалы бюд-
жетге 300 миллион сом 

салады, дегенди ол.   
Къырал ырысхыны сакъ-

лауда магъаналы жумуш-
ланы Росгвардияны Управ-
лениясыны контроль жаны 
бла бёлюмю толтурады. 
Аны башчысыны орунба-
сары Динара Гедугоше-
ва билдиргенича, инсанла 
чырмаусуз газ, ток, жылыу 
бла жалчытылыннганлары, 
темир жоллада, кёпюрледе 
къоркъуусузлукъ къалай 
сакъланнганы аланы ишле-
рине кёре тамамланадыла. 

- Былтыр биз 50-ден ас-
лам тинтиу бардыргъанбыз. 
Бир тинтиуге уа орта эсеп 
бла 20 кюн къоратылады. 
Бёлюмню къуллукъчулары 
объектлени сакълау къалай 
къуралгъанын, бу ишде кем-
чиликлени тохташдырып, 
аланы кетериуню мадарла-
рына юйретедиле,-дегенди 
ол.

Гвардиячыланы аскер-по-
литика жаны бла юйретиу-
ге баш магъана бериледи.   
Управленияны башчысыны 
личный состав жаны бла  

орунбасарыны экинчиси 
Алексей Трушин айтханыча, 
патриот ниетлеге юйретиуге 
энчи эс бурулады. Аны бла 
бирге аскерчилени  социал 
излемлери жалчытылына-
дыла.

Гвардиячыланы шёндюгю 
излемлеге тийишли обо-
рудованиялары  болгъа-
ны бла ёхтемленирчады. 
Управленияны башчысыны 
орунбасары Мурат Мешев  
билдиргенича, жамауат 
къоркъуусузлукъну сакъ-
лагъанда, тюрлю-тюрлю ми-
тингледе, парадлада верто-
лёт маталлы квадрокоптерле 
хайырланыладыла. «Уллу 
жыйылыулада адамланы  
къаугъа ачаргъа, терслик 
ишлеге тартыргъа сюйген-
лени ачыкълап, аланы бир 
жанына этер онг барды. 
Жолда жюрюуню къоркъу-
усузлугъун жалчытыуда уа 
аэростат уллу болушлукъ 

этеди. Шимал Кавказны 
регионларында аллай обо-
рудование жангыз бизни 
республикада болгъанын 
айтырчады. Ол 700 метр 
бийикликге чыгъарылса, 5-7 
километр кенгликде адам-
ланы бетлерин таныйды»,-
дегенди ол. Бу техника бла 
тау жерледе, агъачда адам 
тас болса, къутхарыу жу-
мушла толтурулсала  энчи 
службала хайырланадыла. 

Тюбешиуню ахырында 
Сергей Васильев хар адам 
да кесини борчларын толту-
руу бла чекленип къалмай,  
ишине жюреги бла бери-
лирге кереклисин айтханды. 
«Бизни ишчи болумубуз 
барды, анга таянабыз.  Алай 
адам ат башындан ишлесе, 
ол кёрюнюп къалады. Аны 
ючюн биз борчларыбызны 
толтуруугъа кёлюбюз бла 
берилебиз»,-дегенди ол.

ТИКАЛАНЫ Фатима.

ЧЕМПИОНАТ

БРИФИНГ

Борчларын толтургъан бла чекленип къалмай, 
ишлерине толу берилирге таукелдиле

Черек районда «Россейни 
жылны устазы – 2021» Битеурос-
сей конкурсну муниципал уруму-
ну эсеплери чыгъарылгъандыла. 
Эришиуге тири, не жаны бла 
да окъуулу, алчы билим бериу 
технологиялы къоллу сегиз устаз 
къатышханды. Ала ыйыкъны 
ичинде эм иги деген атха тий-
ишли болур ючюн сынамларын 
кёргюзтгендиле. 

Ол жарыкъ кюнле керти уста-
лыкъны дерслерин кёргюзтген 
кезиуле эдиле дерге боллукъду. 
Эришиуню чегинде ала бийик 
профессионаллыкъларын, бер-
ген дерслерине сюймекликле-
рин, усталыкъларына кертили-
клерин ачыкълагъандыла.

Эсепде алчыла Дугорлиева 
Марина Хабасовна, Жемтала-
ны 1-чи номерли орта школуну 
къабарты-черкес тилден бла 
адабиятдан устазы, Бабугентни 
орта школуну сурат ишлеу искус-
стводан устазы Чочайланы Та-
тьяна Тамашевна болгъандыла. 
Лауреат ат Огъары Малкъарны 
2-чи номерли орта школуну кичи 

классларыны устазы Занибе-
кланы Карина Мазировнагъа, 
Къашхатауну орта школуну кичи 
классларыны устазы Ажоланы 
Залина Мухаматовнагъа бе-
рилгенди. Жюри бирча къол 
кётюрюп эришиуде хорлагъ-
аннга Огъары Малкъарны 1-чи 
номерли орта школуну малкъар 
тилден бла адабиятдан устазы 
Темуккуланы Фатимат Мустаев-
наны санагъанды.

Алай бла ётюучю кубок Огъ-
ары Малкъарны 1-чи номерли 
орта школунда къалгъанды.  
Устазланы профессионал эри-
шиулерини муниципал уруму 
энтта да бу мектепни мурдорун-
да бардырыллыкъды.

- Темуккуланы Фатимат Му-
стаевнагъа «Россейни жылны 
устазы – 2021» Битеуроссей 
конкурсда муниципал билим 
бериу системаны даражасын 
кёргюзтюрча онгла тежейбиз, - 
деп билдиреди Черек районну 
жер-жерли администрациясыны 
пресс-службасындан Бёзюланы 
Залина.

Шёндю къайсы бирибизде да юйде 
аш-азыкъны сууукъда бузмай тут-

хан техника барды. Заманы жетсе, анга 
ремонт этерге тюшеди. Аны тынгылы 
тамамлагъан специалистледен бири 
Жылкъыбайланы Мухтарды.

Жаш Вольный Ауулда жашайды. Ол 
быллай техникагъа ремонт этиу бла кёп 
жылланы кюрешеди. Айтханына кёре, 
орта школну тауусхандан сора Майкопда 
автотранспорт техникумда автомашина-
лагъа ремонт этиу жаны бла билим алып 
къайтханды. 

Озгъан ёмюрню сексенинчи жылла-
рында «Рембыттехника» къырал 

организацияда ауукъ заманны ишле-
генди. Халкъны бытовой техникасына 
ол кезиуледе жаланда анда ремонт этип 
болгъандыла. Совет Союз чачылгъан-
дан сора уа, талай жыл озуп, Биринчи 
Чегемде Дом бытагъа кёчгенди.  Андан 
кетгенден сора башха жерледе да сы-
нагъанды усталыгъын. Ызы бла уа кеси 
энчи  къармашып башлагъанды.

Бу усталыкъны  нек сайлагъанса деген 
соруугъа Мухтар: «Къадарым алай болур 

эди, кесим да сунмай анга келтирген. 
Къолгъа алып кёргенимден сора уа, 
сейирим къозгъалгъанды. Бу ишде мени 
кёп затлагъа бир эллим Гадийланы Хажи-
дауут юйретгенди. Бу усталыкъгъа энди 
келгенимде, къатында тутуп, кеси бил-
генни кёргюзтюрге, юйретирге заманын, 
сынамын да аямагъанды. Аны ючюн бек 
ыразыма анга», - дейди.

Жылла баргъан кезиуде бытовой 
техника да тюрленеди. Тюкенледе 

алгъын холодильникледен эсе хайырлы, 
кёп жумушлагъа жарагъан, аш-азыкъны 
санга къалай керек эсе да аллай бирге 
бузлатхан аллай тюрлюлери чыгъады. 
Аны айтханда,  Мухтар: «Алгъын а ала 
игирек болуучу эдиле. Не жаны бла? Би-
ринчиден, ууакъ-тюеклери, электрон си-
стемалары аз болгъаны себепли алагъа 
ремонт этген женгил болгъанды. 

Ол техника бузулмай аслам заманны 
ишлеп тургъанды. Шёндюгюле уа алай 
тюйюлдюле, теркирек бузуладыла. Энчи 
ол неда бу фирманы холодильниги угъ-
ай, саулай айтханда, бары да алгъынча 
аллай ышаннгылы тюйюлдюле. Бек иги 

ишлеген быллай техника кёбюсюнде 
Белоруссияда чыгъарылады дерчады. 
Кесин да эки компрессору болгъан аллай 
тюрлюлеринден сайларгъа тийишлиди. 
Бузлатыучу камерасы баш жанында бол-
гъан холодильниклени уа жаратмайма. 
Нек дегенде бир бузулсала, артда алагъа 
ремонт этип тургъандан хазна хайыр бол-
маучуду», - деп белгилегенди.

Бытовой техниканы кюн сайын жангы 
тюрлюлери чыгъады. Аланы хар 

бирини энчиликлерин билирге керекди, 
ремонт этерча. Аны ючюн тийишли 
литератураны дайым окъуп турургъа, 

тюшюнюрге, юйренирге керекди. Керек 
болса, Мухтарны оноулашырча ишчи 
нёгерлери бардыла, ол Интернетни да 
тири хайырланады. Бай сынамы сыннган 
техниканы къайсы тюрлюсюне да жик 
жиги бла ремонт этерге амал береди. 
Ишге керекли затла бла чырмау жокъду 
дейди: «Холодильниклени не тюрлюсюне 
да аланы тапхан къыйын тюйюлдю. За-
каз этилсе, башха регионладан бек терк 
жетдиредиле».

Иш бла республикада  кёп жерлеге 
барыргъа тюшеди. Сёлешген адам-

гъа угъай демейди, жумушун болжалына 
салмай тынгылы тамамларгъа кюреше-
ди. Айтханына кёре, багъасын да къаты 
тутмай, адамны амалына кёре айтады. 
«Тюш деп тилеселе,  бир заманда да 
угъай демейме. Адамны аз тюрлю онгу 
болмайды, аны барын да ангыларгъа 
керекди. Бирде бек осал жашагъанлагъа, 
къолайсызлагъа да тюберге тюшеди. 
Амал болуп, аладан хакъ алмай кетерге 
кюрешеме».

Мухтар жумушну  кеси бардырады, 
болушлукъ изленнген кезиуде, айтха-
ныбызча, ишчи тенглери да табыллыкъ-
дыла. Тутхан ишин къояр умуту жокъду, 
жаратады, мындан арысында да аны бла 
кюреширге  таукелди.

УЛБАШЛАНЫ Мурат.

Жаз башы сабан ишле баш-
ланырны аллында Къабарты-
Малкъарны Эл мюлк мини-
стерствосуну эмда АККОР-ну 
(Иели, элчи мюлклени эмда 
кооперативлени ассоциация-
сы) башламчылыгъы бла Терк 
районда жыйылыу ётгенди. 
Анга муниципалитетде къар-
машхан эл мюлк товарла чыгъ-
арыучуланы чакъыргъандыла. 
Жыйылгъанланы аллында 
министрни орунбасары Тимур 
Вадахов, АККОР-ну башчы-
сы Инал Алакаев эмда аны 
орунбасары Тилланы Вера, 
«Россельхозбанк» КъМР-де 
бёлюмюню келечиси Кантемир 
Мисхожев сёлешгендиле.

Ассоциацияны таматасы 
АККОР-ну озгъан айда Москва-
да бардырылгъан съездинде 
сагъынылгъан жумушланы, 
борчланы, биригиуню айнытыу 
жолларыны юсюнден хапар-

лагъанды. Къырал КФХ-лагъа, 
энчи предпринимательлеге 
эмда эл мюлк кооперациягъа 
не бла себеплик этерге бол-
лугъу бла шагъырейлендир-
генди. Аны айтханда, элледе 
кооперациягъа, тийишли си-
стеманы айнытыугъа бютюнда 

уллу эс бургъанды.
Жыйылыугъа къатышхан-

лагъа учуз кредит къалай алыр-
гъа боллугъун да билдиргенди-
ле. Соруулары болгъанлагъа 
толу жууапла берилгендиле.

ОМАРЛАНЫ Мурат
 хазырлагъанды.

Быйылгъы жыл башланнган-
лы  Россельхозбанкны Къа-
барты-Малкъарда бёлюмю 
(РСХБ)  «Эл жерлени ком-
плекс халда айнытыу» къы-
рал программагъа кёре 180 
юйюрге  жылгъа  2,7 процент 
тёлерча 400 миллиондан аслам 
сом эл ипотека бергенди. Аны 
юсюнден бизге КъМР-ни Эл 
мюлк министерствосуну пресс-
службасындан билдиргендиле. 

Эл жерледе жашау журтла 
неда  фатарла  алырча ёнкюч-
ню кёбюсюнде Бахсан, Чегем, 
Урван эм Терк районлада жа-
шагъанла алгъандыла. Орта 
эсеп бла алып айтханда,  аланы 
асламысы жыйырма жылны 
ичинде тёлерча  2,3 миллион 

сом къоллу болгъандыла.   
- Эл жерлени комплекс халда 

айнытыу» социал магъаналы 
программаны  баш борчу элле-
де жашагъанланы болумларын 
игилендириргеди, ол санда 
шахарда жашагъан жаш спе-
циалистлени элге тартынды-
рыргъа. Аны хайыры бла  иш 
хакълары  уллу болмагъанла да 
жашау журт къоллу болаллыкъ-
лары уа бютюн ахшы себеплик-
ди,- дейди РСХБ-ны бёлюмюню 
таматасы Алим Сокуров.

Эсге сала айтсакъ, эл ипо-
тека былтыр январьда  ишлеп 
башлагъанды. Аны 21 жылы 
толгъан, алай  75 жылдан атла-
магъан  ким сюйсе да    алыр-
гъа эркинди.  Ол 25 жылгъа   

2,7 неда 3 процент ставка бла 
бериледи. Болсада клиентге  
бир жолгъа ёнкючню  10 про-
центин жабаргъа тюшерикди. 
Бизни регионда  ахчаны ёлче-
ми  100 минг сомдан башланып  
3 миллион сомгъа дери жетеди.  

Жашау журтланы рынокда  
хар инсан  кеси излерге эркин-
ди. Алай болушлукъгъа   Рос-
сельхозбанкны  www.svoedom.
ru/ энчи сервиси  да ишлейди.   
Сагъынылгъан порталда  кре-
дитни ёлчемин, жашау журтну 
багъасын тергерге эм тюзюн-
лей халда жууап алыргъа да   
жарарыкъды.  

МАГОМЕТЛАНЫ 
Сулейман.

ДАТА

Аны чемерлиги бла халаллыгъы адамланы турмушларын женгиллетедиле
Адамланы бытовой жумушларын жалчытхан сфера бек уллу-

ду - ательеле, комбинатла, тюрлю-тюрлю мастерскойла, дагъы-
да мебельге, фатарлагъа, юйде техникагъа, автомашиналагъа 
ремонт этиу, юс кийимле тигиу, аланы химия бла тазалау, чач 

къыркъыу, сурат ишлеу. Бизни къыралда бу бёлюмледе урунн-
ганланы кюню белгиленеди тамбла.

Конкурс

Ётюучю кубок Огъары Малкъарны 
мектебинде къалгъанды

ЖЫЙЫЛЫУ

Сабанчылыкъда уруннганланы  
онгдурур амалла бла танытхандыла

ПРОГРАММА 

Эл ипотеканы аслам юйюр хайырланнганды

Къанатландыргъан 
тизгинле

Танзиляны назмулары би-
ринчи Къыргъызстанда «Бизни 
сёзюбюз», «Бирге жырлайыкъ», 
Нальчикде «Къарындашны 
сёзю», Москвада «Малкъарны 
назмучулары» деген китапла-
да, «Шуёхлукъ» альманахда, 
«Эльбрус», «Работница», «Дон» 
журналлада чыгъып башлагъан-
дыла. Энчи китабы уа «Къаяда 
гюлле» деген аты бла  1959 жыл-
да Нальчикде басмаланнганды. 

Танзиля «Сокровенность» 
(1977 ж.) деген китабы ючюн 
РСФСР-ни Горький атлы къырал 
саугъасына, «Прохлада гор» 
(1967 ж.), «Светильник» (1969 ж.) 
деген назму жыйымдыкълары 
ючюн а КъМАССР-ни Къырал 
премиясына тийишли болгъан-
ды. Ол СССР-ни Баш Советине 
депутатха, бир ненча кере СССР-
ни бла Россейни Жазыучулары-
ны союзларыны правленлерине 
членнге айырылгъанды. Шуёх-
лукъну орденине, Сыйлылыкъны 
орденине, башха саугъалагъа да 
тийишли болгъанды. 

Бюгюн Танзиля къыркъгъа 
жууукъ назму китапны авто-
руду. Ала орус, лак, къумукъ, 
башха тилледе да чыкъгъанды-
ла. Шайырны жазгъанларына 
аламат жырла тагъыладыла, 
биринчи малкъар операны да 
(«Верность») А.Чайковский аны 
«Урушха къажау поэмасына» 
кёре жазгъанды. Аны поэзиясы 
кенгди, магъаналыды, тамал-
лыды. Ол жазгъан назмуланы, 
тейри къылычха ушап, хар бири-
ни кесини энчи жарыгъы барды. 

Туугъан жерибизге 
махтау сала

Не заманда да дуния ада-
биятланы барында да поэтле-
ни тынгысыз этген сагъышла 
бирчадыла – Ата журтларыны, 
халкъларыны къадарлары, ала-
ны дуниялыкъда тутхан магъа-
налары эм барлыкъ жоллары. 
Ата журтну юсюнден Танзиляны 
аламат назмулары, поэмалары 
да бардыла. Ала туугъан жер-
ге, ата-бабаларынг жашагъан 
тийреге, аны адамына аталгъан 
тилекледен, алгъышладан толу-
дула. Аны биринчи китабында 
ата журтун суратлагъан быллай 
тизгинле бардыла:

Тёбен агъаралла акъ булутла, 
Аз эсленедиле чыракъ 
      къурукъла. 
Кюн да таякъларын башындан 
       иед. 
Эм тюбюнде уа Гирхожан 
            кёрюнед. 

«Журтуму ташлары» деген на-
змусунда уа ол былай жазады:

…Бу таулада эркин чыгъа 
          солууум,
Кюч къошулуп, кёпленеди 
       къарыуум.
Жюрегиме татлы келген 
    хапарым –

Туугъан жерим, Ата журтум – 
                             Малкъарым!
Биринде уа тилейди, жюрегин 

жалан этип:

Биринчи жукълагъанымча
Мен анамы жылыуунда,
Ёмюр жукъуму этейим,
О журтум, сени къойнунгда.

Ол кюнде ал, ал къойнунга,
Бир башха жерде къоймайын.
Ташынгда топуракъ да эт,
Жанынга къурман болайым!

Ата журтну татлылыгъын, 
къыйын кюнюнде адамха кюч-
къарыу берген энчилигин, 
жарыкъ кюнюнде уа тау аязы 
бла бирге тойгъа-оюннга къо-
шулгъан хунерин, журтну анда 
жашагъан адамны кесине 
ушата билгенин назму тизгин-
леге салгъанды Танзиля. Ата 
журтха, аны адамына этилген 
тилекле да, учуп кетип, анда, 
бийикде, Уллу Аллахха жетип, 
толурла деп, назмучу анга 
ийнанады. 

 Игилик бла аманлыкъ
Баш темасы ата журтха, жер-

лешлерине сюймеклик эсе да, 
философия лириканы баш 
ышанларын жюрютген назму-
лары да асламдыла. Биринде, 
кесини жашаууну юсюнден 
сагъыш эте, кёрген къыйын-
лыкъларын санай келип, былай 
айтды: 

Ачысам да, жокъ тырманым.
Шукур, шукур къадарыма!
Ачыуланмай, сый берейим
Жукъ билмеген заманыма.
Не, билдире билмезими,
Кёп жилятхан заманыма…

Хау, жашауну жашау этген 
аны бир бири ёзенгилерине тие 
келген къууанчла бла жарсыула-
дыла, аладан къайсы озгъаны  
уа – хар кимни насыбына кёре. 
Поэт тилейди:

Алай мен билгенни кёбюн
Бир туудугъум а билмесин!
Мен кюйген отха бирини
Тырнакъчыгъы да тиймесин!

 «Жашай эсек дунияда жангыз 
да биз бир кере» деген назмуда 
адамны бу къысха ёмюрюнде 
умутуна элтген жолу, ниети, 
жюреги да таза болсала, аны 
къаллай бир игилиги болгъанын 
санайды поэт. Алай, жарсыугъа, 
жашауда жут адамла, умутлары-
на жетер ючюн затдан къама-
магъанла, мюлкден, махтаудан 
да тоймагъанла, терсни тюзге 
санагъанла, кёзбау, хыйла уста-
лары да бардыла. Аланы кёре, 
тилек этеди назмучу тиширыу, 
былай къатлай: 

Жашау, юйретме мени
Хыйлагъа не кёзбаугъа,
Этме жут мени малгъа,
Неда дуния махтаугъа!..
Ач кюнюмде да, жашау,
Харамгъа жангылтмай тур,
Не ючюн да юсюмден
Намысымы атмай тур!..

Ачны кёрмезча, анга жан ау-
рутмазча болгъан кюнден кенгде 
къалыргъа сюеди поэт. Аны из-
лесе, ол заманда ол поэт болмаз 
эди. Поэтле халаллыгъы, поэтле 
тюзлюгю, поэтле жаланлыгъы 
айтдырадыла анга: 

 «Хар зат да дунияда 
     теппе-тенг болсун:
Бушуу – мени, къууанч а – сени 
   саулай,
Кёзлеринг – сени, кёз 
 жашларынг – мени…» 
Алай юлешедиле къууанчны, 

бушууну да керти поэтле.

Дуниягъа жарыкълыкъ, 
сюймеклик излей

Хар бир таулу анача, эгешча, 
Танзиля дуниягъа сюймеклигин 
тилекле бла айтады. Аны аллай 
назмулары кёпдюле. «Кюн ахшы 

болсун, адамла!» деген жарыкъ, 
жылыу бере келген чыгъарма-
сында ол этген тилекле, алгъыш-
ла хар кюнде атылып турсала да, 
эски боллукъ тюйюлдюле поэт 
къурагъан суратла, ол сынагъ-
ан, окъуучуларына да сынатхан 
сезимле алай терендиле. 

Битеу дунияда инсанла, 
Бу дуниягъа кёз ачханла, 
Сизге атсынла акъ тангла, 
Кюн ахшы болсун, адамла! 

Жашаугъа багъа бергенле, 
Ачый, къууана билгенле, 
О, сизге – насып, адамла! 
Дуния тынчлыгъы – 
       дуниягъа!

 «Сёзюме тилек» деген на-
змусунда уа бу оюмла бардыла:

Туусанг, туу, сёзюм, эр болуп,
Бек ахшылагъа тенг болуп!
Алай болмаса, жюрегим
Турсун ма санга кёр болуп!

… Кюннге, дуниягъа 
  чыкъсанг да
Бурула, ачый, ахтына,
Тилейме, айып келтирме
Бу сени тапхан къатыннга!

 «Тёрт тилек» деген назмусун-
да Танзиля жылны тёрт кезиу-
юнде Кюннге тёрт тилек этеди. 
Жазда андан алыкъа жашаргъа 
сюйген къарны эритме деп ти-
лейди. Ызы бла:

Андан эсе жерни жюрегин 
   жылыт!
Бар мудахланы да кёзлерин 

жарыт! – дейди.
Жайда уа Кюнден бир кесек-

ге сел эт кюн таягъынгы, будай 
сабанла кюймезча деп тилей-
ди. Кюз артында уа кючлюрек 
эт кюн таягъынгы, къанатлыла 
журтларын къоймазча, дейди. 
Къыш келгенде уа:

Кючлю Кюн, тилейме, ач 
                        жаягъынгы!

Бир кесек кючлю эт кюн та-
ягъынгы! – деп тилейди назму-
чу, къанатлы къабышмазча, таш 
да бузламазча…

Ахшылыкъны билиу
Быллай тилеклени ол жю-

рек жууукъларына да атайды. 
Аланы араларында А.С. Пуш-
киннге аталгъан «Ыразылыкъ» 
деген поэмасы энчиди – аны 
лирика жигитлерини арала-
рында сахалинчи В. Санги, 
чукча Т. Кымытваль, Ю. Рыт-
хэу, Москвада Я. Смеляков, 
А. Твардовский, Дагъыстанда 
Р. Гамзатов, Украинада В. Ко-
бец, Къыргъызстанда Ч. Айт-
матов, Башкирде М. Карим, 
Къалмукъда Д. Кугультинов, 
Арменияда С. Капутикян, Уз-
бекистанда Зульфия бардыла. 
Алагъа алгъышла, жюрекден 
айтылып, поэтни сёзюн жылы 
этедиле.

Поэтни «Къыргъызстаннга» 
деген назмусу ол кюнлени кёз 
аллынга келтиреди. Анда дуния 
ачыуланы хорлагъан адамлыкъ 
болгъаны айтылады. Жандауур-
лукъну бек бийик юлгюсю Орта 
Азияда бла Къазахстанда эди 
сынау кюнледе. Кеси ач болуп 
тургъанлай окъуна, гыржын 
бурхуларын келгинчилеге уза-
тып, аланы, барын болмаса да, 
бир бёлегин сау къалдыргъан 
– ма ол уллу хурмет ючюн ыра-
зылыкъ сёзюн айтады Танзиля 
Къыргъызстаннга:

О, Къыргъызстаным, 
        жылыулу жерим,
Ахшы жыр, жыр керек сени 
     юсюнгден.
О, къайда санга тийишли 
                               сёзлерим!
Ыспас, ыспас, хурмет да 
             санга менден!..
Болгъанынг ючюн сен 
  кёр, туугъан жер да,
Сабийге – бешик, 
      къартыбызгъа – тёр да…
Игиликни эсде тутхан адам-

лыкъны сёнгмез шартыды. 

Шайыргъа - 
жюрек ыразылыгъыбыз

Назмучулукъну минг ама-
лын да хайырлана, бойсундура 
билген, таулу сёзге кюн жылы-
уун, къанкъаз къанатын берген 
Танзиля бир назмусунда былай 
жазады:

Сёзюм тохтатхынчы асыу 
         бериуюн,
Кёзюм тохтатхынчы жарыкъ 
          кёрюуюн,
Къолум тургъан къадар сабий 
                               ийнакълай,
Тыйма тылпыууму, о жашау, 

угъай! – деп.

Аллах аллай насып тапдыр-
сын дуния тилекчиси, алгъыш-
чысы болгъан шайыргъа – фах-
му къыйын жолун жарытхан 
таулу поэт Танзилягъа. 

МУСУКАЛАНЫ Сакинат.

ЁМЮРЛЕ ЖОЛУНДА ДА 
ЭСДЕ ТУРЛУКЪ  АКЪ СЁЗ

Кёп ёмюрле ётгенде да, кёп затла уну-
тулгъанда да, эсде къалгъаны – къанат-
лы тизгинле бла айтылгъан нарт эм жыр 
эпосларыбыздыла. Аладан эрттегили 
жокъду. Алай нек болгъанын тинтген 
алимле айтханнга кёре, поэзияны кеси-
ни энчи жашырын кючю барды. 

Ма ол себепден ариу назму жорукъда 
айтылгъан халкъ чыгъармачылыкъ, бир 
тёлюден бирине ёте, халкъны эсинде сакъ-
ланнганды. Айхай да, ол эртте тагъылгъан 
жырланы энчи авторлары болгъанды, алай 
аланы атлары сакъланмагъанды. 

Болсада, миллет ауузунда сыйдамлана 
келип, бизге алай жетген суратлау чыгъ-
армачылыкъ ол эрттегили авторну жю-
рек къайгъыларын сакълайды. 

Бюгюн поэзиясы бла малкъар адабият 
кёп башхаладан кючлюдю. Аны тили-
бизни ангылагъанла бары да чертедиле. 
Биринчи сатырда тургъанладан бири уа 
бизни сыйлы шайырыбыз Къабарты-Малкъарны, Къарачай-Черкесни да 
халкъ поэти Зумакъулланы Мустафаны къызы Танзиляды.

ЛЕНИН
Кюнчыгъыш Европагъа тенг 

болмай, Кюнбатыш Европада 
«совет тылпыуну» ашыгъыш ке-
терирге кюрешмегендиле. Сёз 
ючюн, Францияда Ленинни атын 
жюрютген элли чакълы орам эмда 
сквер барды. 

Италияда аланы саны – 36, Гер-
манияда уа 14 болады. Ильичге 
жоралап Англияда эки террасагъа 
алай атагъандыла, Финляндияда 
уа бир паркга аны атын бергендиле. 
Дагъыда Индияда эмда Африкада 
алтышар орам жюрютеди Ленинни 
атын.

СТАЛИН
Мында да Франция алчыланы 

санындады. Анда Сталинни атын 
жюрютген жаланда бир орам 
болгъанлыкъгъа, аны аты бла бай-
ламлы объектлени саны уа жюзге 
жетеди. 

Сёз ючюн, он майдан барды, 
ол санда бири Парижде, «Сталин-
град» метродан юч минут жаяу 
баргъанлай. Италияда – эки, Ан-
глияда да аллай бир орам барды. 
Къытайда Харбинде парк да Ста-
линни атын жюрютеди.

ПАТЧАХЛА
Парижде Пётр Великий атлы 

орам эмда Александр III патчахны 
атын жюрютген кёпюр барды. 
Берлинни ара майданыны (Алек-
сандерплац) аты уа Александр I 
патчах бла байламлыды.

КОСМОНАВТ ЭМ ЛЁТЧИК
Гагаринни атын жюрютген 

орамла Чехияда (7), Германияда 
(4), Польшада (3), Венгрияда 
(2), Францияда (1), Угандада (1) 
бардыла. Бир кезиуде Хьюстон-
да орамладан бирине белгили 
космонавтны атын берликдиле 

деген хапар да болгъанды, алай 
американлыла НАСА-ны штаб-
квартирасыны аллында эсгертме 
орнатыу бла чекленип къалгъан-
дыла. 

Чкаловну уа Вашингтон штатда 
Ванкувер шахарда орамы, эсгер-
тмеси да барды. Москвадан АБШ-
гъа 1937 жылда учхан самолёт анда 
къоннган эди.

ЖАЗЫУЧУЛА ЭМ КОМПОЗИ-
ТОРЛА

Эфиопияда Аддис-Абеба шахар-
да Пушкин атлы орамны кёрюрге 
боллукъду. Жазыучуну атын жю-
рютген аллея Берлинде Трептов-
паркны эки тенг бёледи. Баден-
вайлерде (Германия), Биаррицде 
(Франция), Миланда (Италия) да 
Чеховну атын унутмагъандыла 
(орамла эмда майданла). Венада 
Достоевскийни орамындан узакъ 
бармай Гоголь атлы орамгъа тю-
берге боллукъду.

Достоевскийни атын жюрютген 
орамла Германияда бла Словаки-
яда да бардыла. Каприде (Италия) 
2011 жылда Горький атлы орам 
чыкъгъанды, Нью-Йоркда 2014 
жылда уа Довлатовха жораланнган 
(жазыучуну чыгъармачылыгъын 
жаратхан онсегиз минг адам тий-
ишли петициягъа къол салгъан 
эдиле).

Лев Толстойну аты, Парижде 
скверден сора да, Къыбыла Дако-
тада (АБШ) шахаргъа берилгенди. 
Францияны ара шахарында дагъы-
да Игорь Стравинскийни майданы 
бла Сергей Рахманиновну бахчасы 
бардыла. Рахманиновну атын жю-
рютген орамланы Нью-Йоркда, 
Малагада (Испания), Эйндховенде 
(Нидерланды) да табаргъа бол-
лукъду

Бу кюнледе Azimut Nalchik 
отельде Chefs Team Russia 
биригиуню «тёгерек столу» 
бардырылгъанды. Анга «Иш 
кёллю Россей» жамауат ор-
ганизацияны Къабарты-Мал-
къарда бёлюмюню келечи-
лери – СКФО-да Рестора-
торланы, отельерлени эмда 
къонакъбайлыкъ индустрияда 
усталаны ассоциациясыны 
башчысы Гузеланы Индира 
бла «Корлеоне» арт-кафени 
таматасы Елена Москаленко 
да къатышхандыла. Къонакъ-
ланы санында биригиуню 
башчысы Николай Сарычев 

бла аны Кавказда келечилери 
Чеченланы Бисо эм Роман 
Тамразян болгъандыла.  

Россейни къыбыла реги-
онларыны шеф-поварлары 
эмда бу бёлюмню келечи-
лери бизде жыйылгъанла-
рыны хыйсабы регионда 
гастротуризмни тирилтиу 
бла байламлыды. «Тёгерек 
столну» чеклеринде реги-
онну айнытыуну, биригиуню 
умутларыны юсюнден бар-
гъанды ушакъ.

Ассоциацияны башчысы 
Гузеланы Индира алада къал-
лай проектле бардырылгъаны 

бла шагъырейлендиргенди. 
Ол санда юйретиу мастер-
классла, конкурсла болуучу-
сун, бу жаны бла ишлегенлени 
усталыкъларын кючлендири-
уге энчи магъана берилгенин 
да чертгенди. «Иш кёллю Рос-
сей» жамауат организацияны 
жаш тёлю бизнес-школуну 
ишини юсюнден хапарлап, 
аны тауусханла къонакъбай-
лыкъ индустрия бла байлам-
лы энчи бизнес-проектлерин 
къоруулаучуларын да туура 
этгенди.

УЛБАШЛАНЫ Мурат 
хазырлагъанды.

Орус география обществогъа 
(РГУ) 175 жыл толгъаны бла 
байламлы аны Москвада штаб-
квартирасында эксперт-анали-
тика эм проект иш жаны бла 
департаментини директоруну 
орунбасары Эллина Пекуров-
ская бла ишчи тюбешиуню 
кезиуюнде саугъалау болгъан-
ды. РГУ-ну айныууна салгъан 
уллу къыйыны ючюн аны пре-
зиденти, Россейни къоруула-
ныу министри Сергей Шойгу 
обществону «Альтаир» жаш 
тёлю клубуну башчысы краевед 
Мокъаланы Тенгизге къууанчлы 
халда сыйлы грамота бергенди. 

«Альтаир» граждан обще-
ствону айныууна себеплик этген 
«Созидание» регион жамауат 
организацияны мурдорунда 
2017 жылда къуралгъанды. 
Аны ишини мураты ёсе келген 
тёлюлени къыралыбызны та-
рых, маданият байлыгъы бла 
шагъырейлендириудю, ала 
бла ёхтемлендириудю. Клубда 
сабийлени бла жаш адамланы 
фахмуларын ачыкълау, ала-
ны эстетика, граждан-патриот 
жаны бла сезимлиликлерин 
ёсдюрюу, туризмни юсю бла 
спортха эм саулукълу жашау 
бардырыргъа кёллендириу бла 
кюрешедиле, краеведениягъа 
сейирлерин къозгъайдыла. 

Бу борчла интеллектуал 
оюнланы, ушакъ бардырыуну, 
квестлени, жолоучулукъланы, 
конференцияланы, экскурси-
яланы, эришиулени юслери 
бла толтуруладыла. РГУ да 
клубха аны ючюн методика эм 
информация болушлукъ этеди, 

обществону сайтында бла со-
циальный сетьледе билдириуле 
басмалайды. 

Жаш тёлю бла клубда респу-
бликада белгили адамла, устаз-
ла, спортчула, социал-культура 
сервис эм туризм жаны бла 
специалистле ишлейдиле. Кес-
лерини къошумчулукъларын 
аслам къырал эм жамауат 
организацияла этедиле, аланы 
араларында регионну Курортла 
эм туризм министерствосу, 
Жарыкъландырыу, илму эмда 
жаш тёлюню ишлери бла ми-
нистерство, Битеуроссей халкъ 
фронтну регион бёлюмю, МЧС-
ни Элбрус бийик-тау излеу-къут-
харыу отряды, Росгвардияны 
управлениясы эм башхала 
бардыла. 

2019 жылдан бери клуб Пре-
зидент грантланы фондуну, 

Орус география общество-
ну эм Къабарты-Малкъарны 
Граждан обществону инсти-
тутлары бла байламлыкъла 
жюрютюу эмда миллетлени 
ишлери жаны бла министер-
ствосуну себепликлери бла 
талай жаш тёлю проектни та-
мамлагъанды, ол санда «Кра-
еведенияны эм альпинизмни 
«Альтаир» школу», «Хорламны 
жоллары бла» блог-турну, 
тюрлю-тюрлю краеведение 
экспедицияланы. Быйыл да, 
карантин бла байламлы че-
кле кетерилгенлей, клуб ишин 
алгъыннгы халда бардырыр, 
туризмни, альпинизмни эм 
краеведенияны мурдорла-
рына юйретген проектлени 
толтурур муратлыды.

КУЛЬЧАЛАНЫ Зульфия

Бу кюнледе Москвада  «Крокус 
Экспо» арада  MITT-2021 деген 
Халкъла аралы тёрели кёрмюч 
ётгенди. Анга туризм сферада 
жетишимлери болгъан регионла 
бла къыралла къатышхандыла, ол 
санда Къабарты-Малкъар да.

Быйыл республиканы стенди 
Минги тауну сураты бла жасалып 
эди. Анда тау-лыжа спорт, пара-
планла, треккинг, автотуризм эм 
дагъыда курортда болгъан башха 
онгланы юслеринден толу ин-
формация болгъанды. КъМР-ни 
Курортла эм туризм министерство-
суну келечилери кёп тюбешиуле 
бла келишимле да этгендиле.

Бу кёрмюч туризм сферада ас-
лам бизнес жумушланы тамамлау 
жаны бла бек хайырлыгъа сана-
лады. Жыл сайын анга 200 аслам 
къыралны келечилери къатыша-
дыла. Быйылгъыгъа 229-су келген 
эдиле. Андан сора да, Россейни 
да 60 региону, кесини продукция-
сын кёргюзтюп, къаллай онглары 
болгъанларыны юсюнден билдир-
гендиле. Битеу да 1500 турист стенд 
кёргюзтюлгенди.

Кёрмючден Къабарты-Малкъар-
ны келечилери сыйлы саугъа 

бла къайтхандыла. Курортла эм 
туризм министерствосуну пресс-
службасыны таматасы Ольга По-
гребняк билдиргеннге кёре, «Луч-
ший видеоролик 2020» деген кон-
курсда Элбрус курортну юсюнден 
ролик 1 жерге тийишли болгъанды. 
Аны министерствону инстаграм со-
циальный сетьде  аккаунтунда (@
mkit_kbr) кёрюрге боллукъду. 

Керти да сейир эм бийик дара-
жада алдырылгъан ючминутлукъ 
видео курортну харкюнлюк жаша-
уун толу кёргюзтеди. Прокатланы, 
къутхарыучуланы отрядыны, канат 
жолланы барыны да ишлери бу 
роликде ачыкъланадыла.

Анда дагъыда аш-суу продук-
ция да кёргюзтюлгенди. Бизни 
республика ёхтемленип элтген 
продуктланы арасында «Babugent» 
деген  минерал суу да барды. Арт 
кезиуде бу бренд бир ненча уллу 
халкъла аралы кёрмючледе кёр-
гюзтюлгенди. Бюгюнлюкде завод 
продукциясын Германиягъа да 
ашырады. Бу жумушда алагъа 
КъМР-ни Экспортха болушлукъ 
этиу арасы себеплик этеди.

ТАППАСХАНЛАНЫ Аминат.

Къонакъбайлыкъны 
индустриясын айнытырча

«Элбрус» курортну юсюнден ролик – биринчи жерде

КЪУРУДА ШАРТЛА

Тыш къыраллада бизни белгили 
жерлешлерибиз атлы орамла

Х а с а в ю ртд а  э р к и н 
т у тушуудан СКФО-ну 
биринчилиги ётгенди. 
Анга округну субъект-
леринден 16 жыллары 
толмагъан аслам спорт-
чу къатышхандыла, хор-
лагъанлагъа Россейни 
чемпионатында эришир-
ге эркинлик берилгенди. 

Анда «Хасания» спорт 
клубубузну къауумундан 
экинчи жерлени Хаса-
уланы Смайыл (62кг.) 
бла Шахмырзаланы Та-
мерлан (85кг.) алгъан-
дыла. Аланы тренерле 
Мисирланы Элдар бла 
Ажоланы Исмайыл юй-
ретедиле. 

Хабаровскда грек-рим 
тутушуудан Россейни би-
ринчилиги бардырылгъан-
ды, анга къыралны 50 
регионундан 21 жыллары 
толмагъан 320-дан аслам 
гёжеф къатышхандыла. 

Тутушханланы араларын-
да жерлешибиз Шамурза-
ланы Кантемир да болгъан-
ды. Ол, 77 килограммгъа 

дери ауурлукъ къауумда 
эрише, жангызда финал-
да Къалмукъдан Равдан 
Джуджиновха къытдырып, 
экинчи жерни алгъанды. 
Экинчи «кюмюшню» Аскер 
Губжев (130кг.) келтирген-
ди. Асланланы Алихан 
(55кг.) бла Аслан Мамедов 
(63кг.) ючюнчю жерлеге 
чыкъгъандыла.

Бу кюнледе эр киши 
командаланы арала-
рында баскетболдан 
СКФО-ЮФО-1 лиганы 
кезиуюню ахыр т уру 
къуралгъанды.  Къа-
барты-Малкъар къырал 
университетни бла ре-
спубликаны жыйымдыкъ 
командасы анда  жети-
шимли болгъанды. 

Алай бла бизни къа-
уум эки тюбешиуюн да 
хорлам бла бошагъан-
ды: алгъа Черкесскни 
келечилерин – 37:73, 
ызы бла Владикавказ-

ны «Аланиясын» 103:70 
эсеп бла къытханбыз. 
Алай ючюнчю оюнда 
Симферопольну «КФУ-
Грифоны» командасы 
бизден тёрт  очкогъа кюч-
люрек болгъанды. 

Алай эсе да, команда-
быз чемпионатны фина-
лына ётгенди, ол Ессен-
тукиде 30 апрельде – 2 
майда бардырыллыкъды. 
Аны тренер Александр 
Кирин хазырлагъанды. 

ХАБИБУЛЛАХЛАНЫ 
Зульфия.

Изербаш шахарда кик-
боксингден СКФО-ну би-
ринчилиги бла чемпиона-
ты бардырылгъандыла.  
Андан Къабарты-Мал-
къарны командасы ахшы 
эсепле бла къайтханды. 

Кеслерини ауурлукъ 
къауумларында алчы 
жерлеге Руслан Нартоков, 
Казимир Паритов, Жангу-
разланы Шамил, Каплан 
Махов, Ренат Джафаров 
эм башхала чыкъгъанды-
ла. Ала энди къырал дара-
жалы эришиуге къатышы-
рыкъдыла, ол а 3-9 майда 
Челябинскде боллукъду.

Гёжефлени тренерле 
Кючменланы Рустам, Къу-
дайланы Алим бла Залим 
юйретедиле.
КУЛЬЧАЛАНЫ Зульфия.

Москвада баскетбол-
дан 2004 жылда туугъан 
юниорланы араларында 
Россейни биринчилиги 
бардырылгъанды. 

Анда «Локомотив-Ку-
бань» къауумну санын-
да жерлешибиз Бекки-
ланы Харун ойнагъанды. 

Аны командасы биринчи 
жерни алып, Харуннга 
къыралны чемпиону де-
ген ат берилгенди. 

Жаш спортха жолун 
республикада тренерле 
Римма Кумыковада бла 
Осман Тхакаховда баш-
лагъанды.  

Бу кюнледе Нальчикде 
къутхарыучуланы къау-
умларыны араларында 
жол-транспорт болумла-
ны кетериуге жораланн-
ган республикалы эри-
шиуню биринчи кезиую 
ётгенди. Битеу да анга 11 
команда къатышханды.

Хар къауумда да тёр-
тюшер адам болгъан-
ды. Ала бары да жол-
транспорт болумлада 
ишлерча тийишли ат-
тестацияны ётгенледи-

ле. Командаланы баш 
борчлары не къадар 
терк авариягъа тюшген 
транспортдан, гидрав-
лика инструментлени 
хайырланып, адамланы 
къутхарыу, алагъа би-
ринчи медицина болуш-
лукъ тапдырыу эм къор-
къуусуз жерге кёчюрюу 
эди.  

Эришиуню кезиуюнде 
къутхарыучула тийишли 
инструментле бла ишлей 
билгенлерин кёргюзт-

гендиле. Автомашина-
ны эшиклерин, жанла-
рын эм башын да кесип, 
ичиндеги «адамны» но-
силкалагъа тап салып, 
болушлукъ этгендиле.

Судьяланы къауумуна 
РФ-ни МЧС-ини КъМР-
де Баш управлениясы-
ны от ёчюлтюу эм ава-
рия-къутхарыу ишлени 
къурау жаны бла бёлю-
мюню таматасы  Анзор 
Кагазежев башчылыкъ 
этгенди. Ол чертгенн-

ге кёре, къутхарыучула 
борчларын болмагъанча 
тап, керексиз къаугъа-
сыз бардыргъандыла. 
Салыннган ишлени да 
тюз ангылап толтургъан-
дыла.

Алай бла биринчи жер-
ге уллу от тюшюулени 
ёчюлтюу жаны бла энчи 
къауумну командасы 
чыкъгъанды. Экинчиле 
2-чи номерли ПСЧ-ны 
келечилери болгъанды-
ла. Элбрус излеу-къут-

Кюмюш майдалланы 
иелери

ЭРКИН ТУТУШУУ

Бет жарыкълы къайтхандыла

КИКБОКСИНГ

Россейни биринчилигинде сынарыкъдыла усталыкъларын

Эришиуле

Салыннган муратланы – 
гузабасыз, кесгин, кереклисича

харыу отрядны къаууму 
уа ючюнчю жерни ал-
гъанды. Хорлагъанла 
республиканы атындан 

регионла аралы эриши-
уге къатышырыкъдыла.

КЪАСЫМЛАНЫ Аминат.

Малкъондуланы Расул.

Энине: 5. Саулукъ. 6. Ашамиш. 10. Къуран. 11. Намаз. 12. Бурулушуу. 
15. Къурман. 18. Жаулукъ. 19. Гюняхлы. 20. Тюйреуюч. 21. Сындырыу. 24. 
Ачыкълыкъ. 26. Такъгъыч. 27. Къышлыкъ. 31. Къарамашакъ. 33.  Чатыр. 
34. Сейна. 35. Байлау. 36. Атауул. 

Ёресине: 1. Тауусум. 2. «Ташыуул». 3. Къалам. 4. Бираз. 7. Къузгъун. 8. 
Къылкъыяр. 9. Къанбыз. 13. Жашырылыу. 14. Тансыкълыкъ. 16. Сюйюмчю. 
17. Алчылыкъ. 22. Акъылман. 23. Чалман. 25. Бызанк. 28. Чардакъ. 29. 
Тамата. 30. Чынар. 32. Женуб.

ЭНИНЕ: 7. Уллу тау эл. 8. Огъары 
Малкъарда суу аты. 10. Адамны на-
мысын сындыргъан зат. 11. Агъачны 
башха аты. 13. Ишлерге сюймеген 
адам. 15. Кёк алай болса, жаумай-
ды. 18. Кюн ортада ашарыкъ. 20. 
Баш кийим. 21. Халкъны даражалы 
адамлары. 22. Эл. 23. Къарачайда 
уллу суу. 25. Биченчи. 27. Ашагъанда 
хайырланылгъан зат. 28. Аякъ юсюнде 
къысха жукъу этиу. 29. Таулула зат 
тагъыучу бийик бутакълы агъач. 32. 
Эртте аны бла жюрюгендиле уучула. 
34. Жыл саны чачындан билиннген 
адам. 35. Сыйланыу. 36. Къулакъны 
кесген таууш. 37. Юсюнге жапхан 
сырылгъан жабыу.

ЁРЕСИНЕ: 1. Шахарда кёп тюбеген 

къанатлы. 2. Къан жууукъ болмай, 
юйюрде жашагъан адам. 3. Къалпакъ 
этгенде хайырланылгъан агъач. 4. 
Отлау жер. 5. Анагъа бизде алай 
да айтадыла. 6. Музейде кёрмючде 
салыннган зат. 9. Бушуу. 12. Бийик 
босагъагъа керек затла. 14. Дауур, 
къайгъы, гузабалыкъ. 16. Холамлы. 
17. Жюрюу. 19. Суугъа тюшген 
къуругъан терек. 20. Адамны кесин 
жюрютюу халы. 24. Кёрлюгюнг кел-
меген адам. 26. Жау чыракъланы 
анга салгъандыла. 29. Къар тюбюн-
де къалгъан къуругъан кырдык. 30. 
Шоферну къолу андан кетмейди. 
31.Мурдаргъа алай айтадыла. 33. 
Къуругъан нартюх ёзек. 34. Адамны 
тёшек этген аман зат.

АТТАЛАНЫ Жамал

,
,

,

Болум

Кёллерин 
чёкдюрген ушакъла

Хапар

КЕРТИЛАНЫ Сакинат

Олтурадыла шахар паркда сары шинтик-
де бир бирлерин энди таный тургъан 

эки тиширыу. Кюзню шулпу кюнюча, мудах-
ды аланы хапарлары.

– Сабийим, мени этегими ийип, кеси 
атланнганлы жашаугъа, – деп ахтынады 
аладан таматаракъ кёрюннген, – мен, къо-
накълыкъда артыкъда кёп къалып кетгенча, 
уялама. Жукъ этмей турсанг… Къоймай-
дыла ансы… Игидиле келиним, жашым, 
туудугъум да. Алай…

Аны башында моргъул женгил жаулукъ-
чукъну тюбюнден, бир аламат затны 

ычхындырып къоябыз дегенча, акъ кекел-
лери тынгысыз къарайдыла. Аны билгенча, 
Жансурат жаулугъун терк-терк тюзетеди.

Башха сагъышла, кёзюне-къашына узала, 
тынчлыкъсыз этгенлери баям болуп турса 
да: «Къартлыгъы тынчлыкълы болгъандан 
иги къайда», – деп къошады Фатимат.

Сора экиси да иги кесекни тынгылайдыла.  
«Не аламат этерге кюрешселе да жашауу-
бузну, бир бирибизни ангыламайбыз. Башха 
тюрлюбюз, – дейди Жансурат. - Да, жаш-
лыкъ бла къартлыкъ бир бири къолларындан 
тутуп ким кёргенди?»

Фатимат айтхан керти, жангы тюйюл 
эсе да, тюшюндюргенми этди, Жан-

сурат аз-маз ышарды: «Ма тюнене, – деди 
ол, – жашым кимге эсе да, мени сора 
болур эдиле: «Анаммы? Турады, игиди. 
Юйде болмасакъ, кюннге бир беш кере 
чапдырады тюбюбюзде жашагъан къон-
шуланы, сууну ийип къоюп», – деди да, 
бир бек кюлдю.

– Къартынг жокъмуду?
 Бармыды? – деп сормады.
– Хоу бир да, – деди Жансурат. – Къай-

дан болсун – халкъ къайтхан урушдан 
да къайталмагъанды, – деп къошду ол, 
ёмюрлюк дауун эсине тюшюре.

Алай аны сёзлеринде не ачыу, не 
жарсыу жокъ эди – анча жылны, 

анча сынауну ёте баргъанда, кёлкъал-

дысы сыйдам болуп къалып.
– Бизники да, – деди Фатимат. – Ол умут 

а бир эртте асыралгъан эди да жюрегимде. 
Къазахстанда тургъанбыз биз сюргюнде. 
Жашчыкъны атасыны къара къагъыты уа, 
кёп айланып, Кавказгъа иш да келип, алай 
тапхан эди бизни.

-Сюрюп ары элте туруп да ишекли бол-
гъан эди жюрегим, алай… Артда уа, 

ким да къайтып, ол келмегенде, айтдым: 
«Сенсиз ёлмей чыдаялдыкъ эсек бу къыя-
мада бир кюн, бир ай, бир жыл, сора минг 
жыл да жашаяллыкъбыз!» – деп. Кёресе, 

жашап турама. Жашым а тапханды атасын. 
Тюркде. Жесирликге тюшюп, артха къайтыр-
гъа къоркъуп, ары кетген кёре эдим.  Болум 
алай эди къыралда. Келсе да…

-Олтурур эди да, чыгъар эди. Аллайла 
азмы болгъандыла? – деди Жансу-

рат, къатылыгъы артха къайтханча. Бир 
кесекден, жангыдан жумушап: «Алай 
Аллахны буйругъундан ким къутулады? 
Артда жашым бла туудугъум, аны ызын 
излеп, жазмагъан жерлери къалмай, ай-
ландыла да, тапдыла. Къабырына да барып 
келгендиле Тюркде. Айхай, бу жангызгъа 
бир зат къошса уа, айланнгы эди къайда 
да. Узакъда болса да, аны бла махтаныр 
эдик», – деди.

Иги затха тансыкълыкълары ёчюлюрге 
болмай, бир кюнде бир излегенлерине, 

эртте тас этгенлерине тюберикча, хапар ай-
тадыла, жашлыкъны бла къартлыкъны бир 
бирге нёгер эталмагъан, жанлары, санлары 
да гитчеден-гитче бола баргъан эки тиши-
рыу. Эсгериуле юслерин басхандан ийиле 
болурла ала жерге.

Заманнга, къартлыкъгъа да кёлкъал-
дылары, бири бирини аллына чаба, жаяу 
жолчукъла бла къача, терек тюпледе жуту-
ладыла. Бирде самолётха, бирде арбагъа 
миндириучю заман аямагъанды аланы. 
Энди уа элтип барады шахар паркны жашил 
жолларында.

Инстаграм социальный сетьде 
90-жыллыкъ къарачайлы амма 
Баблинаны (@bablinaas) энчи 
аккаунтун туудугъу къурап бар-
дыргъанлы алай кёп болмайды. 
Бюгюнлюкде аны 15 мингден 
артыкъ подписчиги барды. Tik 
Tok сетьде уа ол кёрюмдю 100 
мингден атлагъанды. 

Огъурлу ынначыкъ кесини жа-
шау кёллюлюгю бла шёндюгю 
жаш адамладан артха къалмагъа-
ны кёплени сейирге къалдырады. 
Туудугъу бла ол бюгюнлюкде жаш 
тёлюде кенг жайылгъан оюнланы 
ойнайды, соруу-жууап эришиулеге 
къатышып, билимлилигин кёргюз-
теди, машина жюрютеди.

Кёп болмай а аны  Tik Tok сетьде 
роликлеринден бирине саулай дунияда17 миллиондан артыкъ адам къарагъандыла, 40 
минг комментарий жазгъандыла. Кертисин айтханда, аллай жетишим бла не белгили 
блогерле да махтаналлыкъ тюйюлдюле. Баблинагъа уа саулукъ тежеп, кезиулю сейир 
роликлерин сакълайбыз.

КЪАСЫМЛАНЫ Аминат.

Жаш тёлюден артха къалыргъа сюймеген ынна


